
ПУЛТАРУЛĂХĂМĂР

Эпĕ çекĕлпе çыхма юрататăп. Нумаях пулмасть плюш çипрен

тигр çури, хăрах мăйрака тата упа çури çыхнăччĕ. Тигр çури сенкер

тĕслĕ, хăмăр йăрăмлă. Хăрах мăйрака вара çутă кĕренрех, куçĕ

савăнăçпа тулнă. Упа çури тĕксĕм кĕрен, мăйне хĕрлĕ хăю çыхнă.

Хам алăпа çыхнă теттесемпе выляма юрататăп, мĕншĕн тесен

вĕсене ыр кăмăлпа ăсталарăм.

Ал ĕç тума пĕлни пурнăçра кирлĕ. Тавракурăма та 

аталантарать.

Григорьева Анна, 6- мěш класра вěренекен

«2023 çул Чăваш Енре Телейлĕ ачалăх çулталăкĕ ятпа иртĕ. Кун пирки республика ертӳçи Олег

Николаев Хушу алă пуснă.

Ку темăна суйлани ахаль мар. Республикăра 230 000 яхăн 18 çула çитмен ача пурăнать. Кашни

шăпăрланăн ачалăхĕ тăнăçлă тата кăсăклă иртмелле. Ачасене аталанма пур майсем те пулмалла.

Çак тĕллевсене пурнăçлама Чăваш Республикин Министрсен Кабинечĕн тивĕçлĕ мероприятисен

планне хатĕрлемелле. Çакна та палăртмалла, çулталăк темине Чăваш Енре пурăнакансемпе

канашласа палăртнă », - тесе пĕлтерет Чăваш Ен телекомпанийĕ .

«Эпир пурте ачалăхран тухнă, - тенě пěр ăслă çын, этем пурнăçěн çак тапхăрě çав тери пěлтерěшлě

пулнине палăртса. Ачалăха аса илсен сирěн куç умне мĕн кăна тухса тăмасть-ши: шывра

чăмпăлтатни, вăйăсем выляни, тăвайккинчен ярăнни, ÿкĕм-чÿкĕм туни, кукамай юмахěсем, хăйăр

купи, урамра ачасемпе выляни, шкула çÿрени, анне çумěнче ачашланни, çунашкапа ярăнни, çумăр

айěнче кÿлленчěксем тăрăх чупни, тăмран пукане туни, пÿрт умěнчи йăмра, тарăн çырма тата ытти

те тухса тăрать, Тимушăн каскăн ĕнипе таркăн качаки…

Ачалăх… Мěн тери илемлě вăхăт! Асамлă та илěртекен тěнче! Ачалăх кашни çыннăн чěринче

манса каймалла маар йěр хăварать. Çав йěре эпир кашнинчех аса илетпěр, каласа кăтартатпăр.

Ачалăхра юратупа савăнăç, чечеклě ěмěтсемпе шанăç… Ачалăх кунěсем – телей.

Шкул ачисем хăйсен теттисем пирки каласа пачĕç. Вуласа пăхма сĕнетпĕр» .

Р.Н  Ермошкина, чăваш чĕлхипе литаратура учителĕ



Манăн юратнă тетте пур. Вăл – виçĕ пуçлă

çĕлен. Шап-шурă пулнăран ăна Юр пĕрчĕкки

ят панă. Юр пĕрчи хурлăхан пек хуп-хура

куçлă, çунаттипе иккĕ сулсах çÿл тÿпене

хăпарма пултарать.

Ăна мана аттепе анне Çуралнă куна парнеленĕ.

Вăл манран юласшăн мар, хăнана кайсан та

пĕрле пырать.

Павлова Елена, 6-мĕш класра вĕренекен

Хăй ĕмĕрĕнче вылямалли пистолет тытса курман

ача хальхи саманара çук та пулĕ. 6-мĕш класра

вĕренетĕп пулин те пушă вăхăтра эпĕ пистолетран

персе выляма юрататăп. Ман тетте хура тĕслĕ,

пуллисем вара – сарă. Эпĕ пластмасран хатĕрленĕ

пульăсемпе мишене тĕл лектерме тăрăшатăп.

Ача чухне вылянни кăна мар, пистолетран тĕл пеме

вĕренни куç çивĕчлĕхне ÿстерет, пурнăçра та кирлĕ

пулма пултарать. Эпĕ - пулас салтак, тăван çĕр-шыв

хÿтĕлевçи. Çĕрĕм-шывăм умĕнче тивĕçĕм пысăк.

Салтак пулсан та чыса упраса тивĕçĕме çÿллĕ шайра

тытса пырасчĕ.

Иванов Игорь, 6-мĕш класра вĕренекен

Эпĕ хам теттене питĕ юрататăп. Вăл плюшран

çĕленĕ кролик. Эпир унпа халĕ те уйрăлми тус-

юлташсем: çемçе минтер çинче хуп турттарнă

чухне те, анне пĕçернĕ тутлă кукăле вĕри чейпе

эхлете-эхлете ĕçсе ларнă чухне те, пахчари çума

çумланă чухне те, шывра чăмпăлтатнă чухне те…

Миша сăрăрах тумпа, хăлхи вăрăм, питне хуплать.

Ун пек чухне тусăма хам çума тытса пăчăртаса

юратас килет. Вĕренме кайсан та тусăма хамран

хăвармăп. Атте парни…

Ефимова Валентина, 6-мĕш класра вĕренекен

ПУЛТАРУЛĂХĂМĂР 
(ертсе пыраканĕ – Ермошкина Раиса Николаевна)



ПУЛТАРУЛĂХĂМĂР  
Тусăм, упа çури, хурарах хăмăр тĕслĕ, вăтамрах

пÿллĕ. Ун костюмĕ шурăпа кăвак хутăшлăскер,

пысăк тÿмеллĕ. Аппа парнеленĕскер.

Пĕр-пĕрне виçĕ çултанпах пĕлетпĕр. Уçăлма та

пĕрле çÿренĕ. Атте пĕвере пулă тытатчĕ, эпир

витрене шутласа яраттăмăр. Çавăнтанах шутлама та

вĕрентĕм. Яланах сăвă каласа параттăм ăна, сăпка

юрри юрласа çыврататтăм.

упа çури

хаваслă, çемçе

кулать, сăнать, вылять

Упа çури, утаман, никамран та хăраман

тунсăха сирекен.

Васильева Карина, 6-мĕш класра вĕренекен

Единорог (Хăрах мăйрака)

Манăн юратнă тетте – Хăрах мăйрака. Эпĕ ăна юрататăп. Вăл юмах тĕнчинчен килнĕскер, мыскараллăскер. 

Каласа кăтартам –ха.

Ěпхÿ хулинче юлташăм пурăнать. Вăл Елизавета ятлă. Пĕррехинче вĕсен хулине Карина Кросс, Хăрах мăйрака

теттесемпе чапа тухнăскер, килнĕ иккен. Чиперкке пĕрне Лизăна парнеленĕ.

Лиза çулла яла килчĕ. Вылянса кĕрсе кайрăмăр та юлташăм теттине пылчăка ÿкерчĕ. Хăрах мăйрака лăпăр-

лăпăр… 

Аякри тусăм пăрахса хăварнă теттене çуса тасатрăм, çемçе ал шăллипе шăлса типĕтрĕм, мамăк тултартăм.

Хăрах мăйрака çилхийĕпе хÿри çутăрах кĕрен тĕслĕ, хăй шап-шурă. Хура куçлă. Симĕс, сарă мăйрака, кĕрен, сарă

çунат. Вăл пысăках мар.  Вăл ман сĕтел патĕнчи стена çинче çакăнса тăрать. Урок тума пулăшать. Эпĕ ăна

кăмăллатăп.

Хăрах мăйрака

илемлĕ, сатур

чупать, пăхать, ашкăнать

Юлташăмпа мухтанатăп, шанатăп, юрататăп.

юмах тĕнчи



ПУЛТАРУЛĂХĂМĂР  

Ачалăх 

1. Ачалăх кунě вăл пěрре килет:

Анчах та темшěн пит хăвăрт иртет 

Тăхта: ачалăхăм: эс таврăнсам.

Чун-чěреме кăштах эс йăпатсам.

Хушса юрламалли:

Хăйăр çинче выляс килет-çке ман 

Пулă евěр ишес килет-çке ман 

Хěр ачасене вăрçтарас килет 

Урамра вирхěнсе чупас килет (1 хут юрламалла)

2. Ачалăх хыççăн çамрăклăх çитет:

Хăйпе пěрле юлташ илсе килет.

Вăл вăрттăн туйăм вăратать чунра 

Инçет малаш пире кěтет умра.

Хушса юрламалли:

Туспа пěрле пулас килет-çке ман:

Пěр çулпала утас килет-çке манн.

Унпа телейěме тупас килет 

Пуласлăха шанса пурнас килет (2 хут юрламалла)


